
Психология ғылымының қалыптасу және даму тарихына қарайтын болсақ,  
оның бірнеше рет өз зерттеу пәнін өзгерткенін көреміз. Оған ғылым  
дамуындағы интерналдық әрі экстерналдық факторлар себеп болды. Әр кезең  
өз заман сұранысына сай келетін мәселелерге баса назар аударуды әрі шешуді  
талап етеді. Неміс тілінде «Zeitgeist» – замана рухы деген сөз бар. Әр уақыттың  
өзіне тән жалпы интеллектуалдық және мәдени атмосферасы болады. Ол  
адамдарды белгілі бір идеяны қабылдауға әзірлігін көрсетеді, яғни олардың  
идеяға жоғары немесе төмен сезгіштігі болуымен сипатталады. Идея уақыты  
келгенде оңай қабылданады, мезгілінен ерте болса мүлдем қабылданбауы  
мүмкін. Физикадағы механицизм рухы психологияға қалай әсер еткенін  
психология тарихынан жақсы білеміз. Міне, жаһандану сияқты құбылыс орын  
алған ХХІ ғасыр адам табиғатын зерттеуде жаңа бағытты, жаңаша тұрғыдан  
келудің маңыздылығын көрсетіп отыр. Бүгінде зерттеушілер психологияны көп  
парадигмалы ғылым екендігін мойындайды. Тек жалғыз ақиқат әмбебап  
психология болуы мүмкін еместігіне ғалымдардың көзі жетуде. Психологияның  
методологиясы тек жаратылыс ғылымдық парадигма үстем болатын қатаң  
конструктар жиынтығы емес.  

Психиканың қалыптасуына табиғат пен қоғамның әсерін зерттеу нәтижесінде  
биогенетикалық және социогенетикалық бағыттар, тиісінше биологиялық пен  
әлеуметтік жағы басым болатын психология салалары пайда болды (биологиялық,  
генетикалық психология не әлеуметтік психология тәрізді). Адамның өзін  
биологиялық аспектісі бар индивид және әлеуметтік аспектісі бар тұлға  
ұғымдарымен сипаттай бастадық. Алайда әлеуметтік ұғымынан мазмұны, мәні  
жағынан ерекшеленетін әрі жеке бөлек алып қарастыруды талап ететін  
«мәдениет» ұғымына психологтар лайықты назар аудармады. Психология  
ғылымы мәдениетті зерттеуді батыс елдерінде антропология, посткеңестік  
елдерде мәдениеттану еншісіне қалдырды. Көптеген уақыт бойы психологияда  
позитивизм парадигмасы үстем болып келді. Ақпараттық технология жетістігі  

